
Emilio Jacinto (15 Disyembre 1875-16 Abril 1899) Tinagurian si Emilio Jacinto (E·míl·yo Ha·sín·to) na “Utak ng Katipunan” dahil sa mga sinulat niya para sa Katipunan, kabílang na ang “Mga Aral ng Katipunan ng mga A.N.B.” at higit na kilalang Kartilya ng Katipunan. May ganito ring akda si Andres Bonifacio, ang “Katungkulang Gagawin ng mga Z.LL.B.,” ngunit ipinasiya ng Supremo na ang hinahangaan niyang sinulat ni Jacinto ang opisyal na ikabit sa dokumento ng panunumpa ng sinumang sasapi sa lihim na kilusan. Gayunman, higit na popular at hinahangaan ang estilo ng pagsulat at matalinghagang nilalaman ng Liwanag at Dilim, isang koleksiyon ng mga sanaysay na tumatalakay sa mga diwaing demokratiko’t kontra-kolonyalista at nagtatanghal sa pilosopiko’t moral na sandigan ng isang rebolusyonaryong kapisanan. Si Jacinto ang editor ng Kalayaan, ang diyaryo ng Katipunan, at sa pamamagitan lámang ng unang labas ay umakit ng libo-libong kasapi. Ginamit niyang alyas sa kilusan ang “Pingkian.” Sa Kalayaan, ginamit din niyang sagisag-panulat ang “Dimasilaw.” Sa mga sagisag lámang ay mahihiwatigan ang pambihirang hilig ni Jacinto sa liwanag, kung bagá, sa pagdudulot ng totoong liwanag sa kapuwa, at sa pagsalungat sa huwad at magdarayang “liwanag.” Napakataas ng paggálang ni Bonifacio at ng ibang pundador ng Katipunan kay Jacinto, kayâ kahit napakabatà, 20 anyos lámang siya nang sumapi, ay nahalal siyang kalihim ng kataas-taasang sanggunian. Hinirang din siyang tagapayo ni Bonifacio at itinuring na bunsong kapatid. Isinilang siya noong 15 Disyembre 1875 sa Tundo, Maynila at anak nina Mariano Jacinto at Josefa Dizon. Namatay ang kaniyang ama noong sanggol pa siya kayâ ipinampon siya ng ina sa nakaririwasang kapatid na si Don Jose Dizon. Nag-aral siya sa Colegio de San Juan de Letran at lumipat sa Unibersidad de Santo Tomas upang kumuha ng abogasya. Hindi niya natapos ang kurso dahil sa tawag ng pag-ibig sa bayan. Pinigilan siya diumano ng ina, ngunit matatag niyang isinagot na: “Kailangan ng ating bayan ang mga kabataang tulad ko, Ina. Alam kong ipagmamalaki ako ni Ama kung nabubúhay siya ngayon.” Nang pataksil na patayin si Bonifacio sa Cavite, ipinagpatuloy ni Jacinto ang pakikibáka laban sa mga Espanyol ngunit hindi siya sumama sa hukbo ni Heneral Emilio Aguinaldo. Nasugatan siya sa isang labanan sa Laguna at nabihag. Ginamit niya ang talino upang makaligtas. Nagkataóng hawak niya ang sedula ng isang espiya ng mga Espanyol at nagpanggap na siya ang espiya. Nang makalaya, bumalik siya sa Maynila at doon nagpagalíng.



Ngunit hindi niya matanggihan ang anyaya ng mga Katipunero sa Laguna, kayâ muli siyang lumabas sa larangan. Dinapuan siya ng malarya at namatay sa Majayjay, Laguna noong 16 Abril 1899 sa gulang na 24—isang huwaran ng mandirigmang intelektuwal para sa pambansang kalayaan. (VSA)



jack en poy Ang jack en poy ay isang larong aliwan ng mga batá bagaman malimit ginagamit upang mapilì ang tayâ sa isa pang laro. Kahawig nitó ang rockpaper-scissors ng mga Amerikano. Dahil sa pangalan, malimit isiping mula ito sa mga Amerikano, bagaman mula ito sa mga Hapones na janken at may ipinansasaliw na himig na katulad din ng walang kawawaang tugmang “Jack en poy,/ halehale hoy,/ si Kenkoy,/ naunggoy.” At sinusundan ng pagbilang na “Isa, dalawa,tatlo” o kayâ “Wan, tu, tri” bago magpaligsahan ang naglalaro sa ililitaw na anyo ng kamay. Kailangan ang dalawang batâ sa paglalaro. Itinitikom ng dalawa ang kanilang kanang kamao at kasabay ng himig ng “jack en poy” ay itinataasbabâ ang mga ito. Sa dulo ng himig, ihuhugis ng bawat isa sa pamamagitan ng palad at mga daliri ang nais niyang ipanlabang anyo. Tatlo ang panlabang anyo at ang sumusunod ang kahulugan: Una, ang nakabukás na palad ay papel. Ikalawa, ang nakakuyom na kamao ay bato. Ikatlo, ang nakakuyom na kamao ngunit nakaturo ang unang dalawang daliri ay gunting. Sa labanan, tinatalo ng papel ang bato dahil puwedeng ibalot sa papel ang bato. Tinatalo naman ng gunting ang papel dahil nagugupit nitó ang papel. Ngunit tinatalo naman ng bato ang gunting dahil masisira ang gunting kapag ipinanggupit sa bato. May dagdag pang baryasyon. Ang nakasarang kamay ay bato. Ang nakasarang kamay na may daliring nakaturo paitaas ay pakò. Ang kamay na itinaas ngunit nakabukas paibabâ ang palad at tila nagwiwisik ang mga daliri ay ulan. Kapag isinama ang tatlong simbolong ito sa naunang tatlo ay magbabago ang patakaran sa laro. Sinisira ng bato ang bakal kayâ tinatalo nitó ang gunting at pakò. Ang gunting ay gumugupit sa papel. Ang papel ay naipambabalot kayâ tinatalo nitó ang bato at pakò. Malakas ang ulan, binabasâ ng ulan ang papel at nagdudulot ng kalawang sa gunting at pakò. Tabla ang ulan at bato, bagaman may nagsasabing dapat panalo pa rin ang ulan dahil unti-unti nitóng inaagnas ang bato. (RRSC)



Josefa Jara-Martinez (21 Enero 1894-24 Abril 1987) Tagapanguna ng mga gawaing panlipunan (social works) sa Filipinas, malaki ang naitulong ni Josefa Jara-Martinez (Ho·sé·fa Há·ra Mar·tí·nez) para sa propesyonalisasyon ng mga manggagawang panlipunan. Isinilang siyá noong 21 Enero 1894 sa Mandurriao, Iloilo kina Jose Jara at Emilia Goigil. Noong 1910, ipinadalá siyáng iskolar sa Normal School sa Maynila at naging prinsipal ng paaralan noong 1919. Sa panahon iyon, tinanggap niya ang alok na maging espesyalista sa gawaing panlipunan sa Estados Unidos. Nagtapos siyá ng child and family welfare at community relations noong 1921 sa New York School of Social Welfare, ang kauna-unahang propesyonal na social worker na Filipino. Pag-uwi, nagtrabaho si Josefa sa Bureau of Public Welfare at pagkaraan, sa Division of Dependent Children ng Department of Public Health. Naging tagapanguna siyá sa pag-aalaga ng may-kapansanan at paggamit ng pamamaraang siyentipiko sa lahat ng aktibidad. Nadestino siyá sa Negros Occidental at bumuo doon ng mga women’s club para sa pagtatayô ng mga sentrong pangkalusugan. Naging tagapamahala siyá ng Associated Charities of Manila na itinayô ng mga lider sibikong Amerikano at Filipino. Naging mga boluntaryo niya dito ang mga lider na gaya nina Josefa Llanes Escoda, Trinidad Fernandez Legarda, at Asuncion Perez. Ang pinakamaningning na gawain niya ay nasa larangan ng kapakanang pambatà. Siya ang nagtatag ng Welfareville para sa inabandona at inabusong mga musmos. Noong 1934, sumapi siyá sa Young Women’s Christian Association (YWCA) at naging lider nitó hanggang makaraan ng Ikalawang Digmaang Pandaigdig. Naglingkod din siyá sa mga samahang pandaigdig at nagturo at tumanggap ng mga gawad dahil sa kaniyang mga paglilingkod. Awtor siyá ng aklat na The Evolution of Philippine Social Work. Ikinasal siyá kay Rufino Martinez, isang inhenyero, at nagkaroon ng tatlong anak. Anak nilá si Amelita Martinez-Ramos, asawa ni Pangulong Fidel V. Ramos. Namatay si Josefa noong 24 Abril 1987 sa Maynila. Isang marker na parangal sa kaniya ang ipinatayô ng National Historical Institute noong 1994 sa Philippine Women’s University. (GVS)



Evelio Javier (31 Oktubre 1942-11 Pebrero 1986) Si Evelio Javier (E•vél•yo Hav•yér) ay aktibistang politiko at abogado na kumalaban sa diktadura ni Pangulong Ferdinand Marcos. Pinaslang siyá noong kasagsagan ng snap elections, ang halalang pinaglabanan nina Marcos at Corazon Aquino, na kaniyang kaalyansa. Tinagurian si Javier bilang “Ninoy ng Antique,” dahil kapuwa silá martir ni Benigno “Ninoy” Aquino laban sa rehimeng Marcos. Noong 1971, sa edad na 29, nagwagi si Javier bilang gobernador ng Antique. Siyá ang pinakabatang gobernador ng Filipinas ng dekadang iyon. Noong 1986, pinaulanan siyá ng punglo hábang nakikipag-usap sa mga kaibigan sa hagdanan sa harap ng kapitolyo. Inilipad ang kaniyang katawan sa Maynila upang maparangalan ng mga kaibigan at tagasuporta, at dumaan ang prusisyon sa kaniyang alma mater na Pamantasang Ateneo de Manila. Libo-libong Antiqueño ang nakiisa sa kaniyang libing sa San Jose, Antique, at sinasabing mas malaki ito kaysa sa libing ni Ninoy Aquino noong 1983. Maging malalim ang talab ng kamatayan ni Javier sa kamalayang Filipino, at sinasabing isa ito sa nagpaalab ng People Power Revolution noong 22 Pebrero 1986, ilang araw lámang pagkatapos ng kaniyang pagkapaslang. Isinilang siyá noong 31 Oktubre 1942 sa Hamtic, Antique kina Everardo Autajay Javier at Feliza Bellaflor. Nagtapos siyá ng mababang paaralan sa San Jose Elementary School sa San Jose, Antique, at hay-iskul sa Ateneo de Manila University. Sa Ateneo din niya nakamit ang digri sa Kasaysayan at Pamahalaan, at digri sa abogasya. Pumasok siyá sa politika pagkaraang makapasa sa bar exam. Nagkaroon siyá ng dalawang anak kay Precious Bello Lotilla. Kapatid niya si Exequiel Javier, na naging gobernador ng Antique pagkatapos daigin ang katunggali ni Evelio, si Arturo Pacificador, at nanilbihan noong 1987-1998 at 2001-2010. Ipinangalan sa kaniya ang baryong sinilangan (dating Barangay Lanag sa Hamtic) at isang hay-iskul sa Benguet. Sa San Jose, kabisera ng Antique, matatagpuan sa Evelio B. Javier Freedom Park ang kaniyang bronseng rebulto na ginawa ng Pambansang Alagad ng Sining Napoleon Abueva. Ipinangalan din sa kaniya ang paliparan ng bayan (Evelio Javier Airport). (PKJ)



jáwi Ang jáwi ay anyo ng alpabetong Arabe na ginagamit sa pagsulat ng mga wika sa Timog-Silangang Asia, tulad ng Tausug at Magindanaw sa Filipinas. Ginamit ito ng mga Muslim sa Mindanao at Sulu sa paglilista ng kanilang ng mga angkan, mga personal na liham, mga opisyal na patakaran, mga pahayag ng mga pinunò ng relihiyon at pamahalaan, at iba pang diskurso. Bukod sa mga ito, may mga natagpuan ding maninipis at antigong aklat, na tinatawag na kitab, na nakasulat sa jawi at naglalaman ng mga talâ, komentaryo, pag-unawa, at tuntunin ukol sa paniniwalang Islam. Tinatawag din ang mga dokumentong jawi bilang súrat sa Tausug at Magindanaw. Noong 1996, inilimbag ng University of the Philippines Center for Integrative and Development Studies (UP-CIDS) ang tatlong maliliit na aklat ng mga surat na tinipon ni Samuel K. Tan at pinamagatang Jawi Documentary Series. Naglalaman ito ng higit 300 dokumentong may kinalaman sa Sultanato ng Sulu noong bago matapos ang ika-19 siglo hanggang sa pagkakatatag ng Komonwelt ng Filipinas noong 1935, at iba pa. Mahalaga ang mga dokumentong ito dahil itinâla dito ang reaksiyon ng mga Tausug at Magindanaw sa mga pamahalaang kolonyal ng Espanya at Estados Unidos. Maaaring gamitin ang mga ito upang mapag-aralan pang mabuti ang kultura at kasaysayan ng mga Moro nang hindi umaasa sa salaysay ng mga tagalabas, dayuhan man o kapuwa Filipino. (PKJ)



jíhad Ang jíhad ang banal na pakikidigma ng mga Muslim. Mula ito sa wikang Arabe na nangangahulugang “pagpupunyagi.” Ang táong nagsasagawa ng jihad ay tinatawag na mujahid, at mujahideen kapag marami. Iniuugat ang jihad sa mga salitâ at kilos ni Muhammad at ng Koran. Ang unang dokumentasyon ng batas hinggil sa jihad ay isinulat nina ‘Abd al-Rahman al-Awza’I at Muhammad ibn al-Hasan al-Shavbani matapos ang kamatayan ni Muhammad. Nang mamatay si Muhammad noong 632, nakipagdigma ang mga Muslim sa pamumunò ni Umar sa mga imperyo sa Ehipto, Persiya, at iba pang karatig bansa. Noong 1928, itinatag ni Hassan al-Banna ang Al-ʾiḫwān Al-muslimūn o Kapatiran ng mga Muslim na naglalayong buhayin muli ang isang imperyong Muslim at naglalayong gamitin ang jihad laban sa mga kaaway ng relihiyon. Sa kabilâng bandá, sa mga bansang Islam gaya ng Lebanon, Kuwait, Jordan, at Morocco, nangangahulugan ang jihad bilang dibinong responsabilidad at pagsamba kay Allah at walang pakahulugang militarista. Sa kasaysayan ng Filipinas, ilang jihad na ang naitalâ. Nagkaroon ng rebelyong Moro na binubuo ng mga rebeldeng Muslim sa Mindanao, Sulu, at Palawan laban sa hukbo ng Estados Unidos mula 1899 hanggang 1913. Nagkaroon ng mga organisasyong Islam sa bansa na nagdeklara ng jihad laban sa pamahalaan ng Filipinas at sa mamamayang Filipino at naglalayong magtatag ng isang malayang Bangsamoro. Itinatag ni Nur Misuari ang Moro National Liberation Front (MNLF) noong 1969 at mula dito nabuo naman ang Moro Islamic Liberation Front (MILF) noong 1977 sa pangunguna ni Hashim Salamat. Itinatag naman ni  Abdurajik Abubakar Janjalani ang radikal na grupong Abu Sayyaf noong 1991. (KLL)



retrato ni Dennis Jay Santos



Nick Joaquin (4 Mayo 1917-29 Abril 2004) Itinanghal na Pambansang Alagad ng Sining para sa Panitikan noong 1976 si Nick Joaquin (Nik Wa·kín). Kinikilala siya bílang nobelista, mananaysay, makata, mandudula, at peryodista. May sagisag-panulat siyang Quijano de Manila. Si Joaquin ay isang mohon sa panitikang Filipino na nagsusulat sa wikang Ingles. Ang natatanging paraan niya sa paggamit ng wikang Ingles ay binansagan ng mga kritiko na Joaquinesque o Joaquinesquerie. Kabílang sa mga kinilala niyang akda ang “Summer Solstice,” natatanging maikling kuwento ng Philippine Free Press (1945); The Woman Who Had Two Navels, nobelang isinulat sa ilalim ng fellowship ng Harper Publishing Company (1957) at nagkamit ng Harry Stonehill Award; mga maikling kuwentong “May Day Eve” at “Doña Jeromina”; tatlong-yugtong dula na The Beatas na nagwagi sa Don Carlos Palanca Memorial Award; at ang itinuturing na klasika sa dulaang Filipino, ang The Portrait of an Artist as a Filipino. Bukod sa pagsulat ng mga artikulong nagsasanib ang peryodismo at panitikan, naglabas siya ng mga talambuhay at pag-aaral pangkasaysayan, gaya ng sumusunod: The Aquinos of Tarlac: An Essay in History as Three Generations; Quartet of the Tiger Moon: Scenes from the People-Power Apocalypse; Culture and History; Occasional Notes on the Process of Philippine Becoming; Nineteenth Century Manila: The World of Damian Domingo (kasámang may-akda si Luciano P.R. Santiago); Jaime Ongpin, The Enigma: A Profile of the Filipino as Manager. Ginawaran siya ng Republic Cultural Heritage Award sa larangan ng literatura noong 1961, ng Gawad Patnubay ng Sining at Kalinangan ng Lungsod Maynila noong 1964, ng Ramon Magsaysay Award noong 1996 para sa peryodismo, literatura at malikhaing komunikasyon, at ng Gawad Tanglaw ng Lahi ng Ateneo de Manila University noong 1997. Isinilang siya noong 4 Mayo 1917 sa Paco, Maynila kina Salome Marquez, guro ng Ingles at Espanyol, at Leocadio Joaquin, isang abogado at beterano ng Himagsikang 1896. Sa Paaralang Mapa siya nag-aaral hanggang ikatlong taon sa hay-iskul. Pumasok siya noong 1949 sa St. Albert College, isang monasteryong Dominiko sa Hong Kong. Lumabas din siya rito nang kinailangan siyang mamili sa pagsusulat o pananatili sa kumbento. Namatay siya noong 29 Abril 2004. (RVR) (ed GSZ)



Jocelynang Baliwag Ang awit na Jocelynang Baliwag (Di·yo·se·lí·nang Ba·lí·wag) ay isang awit ng pag-ibig. Ang nakalimbag na bersiyon nito ay inihandog kay Pepita, isang Bulakenya. Ang pagturing dito bílang “Kundiman ng Himagsikan” noong dekada 1890 ay nagpapatunay sa mga haka na ang awit ng pagibig katulad ng kundimang ito ay maaaring tumukoy sa pag-ibig sa Inang Bayan. Banggit nga ni Antonio Molina, “ito ang himig na nagbibigay buhay at gumigising sa kanilang mga alaala noong mga kaligayahang sandali ng pag-uulayaw at pagsusuyuan: wari bagang nababanaag nila sa himig at aliw-iw nito ang larawan ng inang minamahal, kabiyak ng puso o ang mga anak na pinagbuhusan ng paglingap.” Ang titik at himig ng kundiman ay pumupukaw sa damdamin at nagbibigay lakas at tapang upang ipagtanggol ang Inang Bayan. Narito ang titik ng awit: P – inopoong sinta niring calolowa, nacacawangis mo’y mabangong sampaga, dalisay sa linis, dakila sa ganda, matimyas na bucal ng madlang ligaya.



I -caw nga ang lunas sa aking dalita tanging magliligtas sa linuhaluha, bunying binibining sinucuang cusa niring catawohang nangangyupapa.



E - deng masanghayang kinaluluclucan ng galac at towang catamistamisan, hada kang maningning na ang matunghaya’y masamyong bulaclac agad sumisical.



T -ang[g]apin ang aking wagas na pag-ibig, marubdob na ningas na taglay sa dibdib, sa buhay na ito’y walang linalangit cung di icaw lamang, ilaw niring isip.



P -inananaligan niring aking dibdib; na sa paglalayag sa dagat ng sakit, di mo babayaang malunod sa hapis, sa pagcabagbag co’y icaw ang sasagip.



A -t sa cawacasa’y ang capamanhican tumbasan mo yaring pagsintang dalisay, alalahanin mong cung di cahabagan iyong lalasunin ang aba cong buhay.



Mayroong ikalawang bersiyon ang “Jocelynang Baliwag” na binanggit si Molina. Nasa sulat-kamay ito nang matuklasan ni Jose Zulueta. (RCN) (ed GSZ)



Feliciano Jocson (9 Hunyo 1868-4 Mayo1898) Lider Katipunero, parmasyutiko, at nagpatuloy ng pakikibáka sa kabilâ ng Kasunduang Biyak-na-Bato, hindi malinaw ang ulat sa kapanganakan at kamatayan ni Feliciano Jocson (Fe·lis·yá·no Hók·son). May nagsasabing isinilang siyá noong 9 Hunyo 1968 sa Quiapo, Maynila at nahinto ng pagaaral dahil sa kahirapan. Ngunit nagsikap siyáng kumita at nakapagtapos ng parmasya noong 1895 sa Unibersidad ng Santo Tomas. Nagtayô siyá ng botika sa Escolta at nang maging miyembro ng Katpiunan ay naging pook pulungan ito ng kilusan. Noong Nobyembre 21 1898, kasáma ni Jose Alejandrino, nagprisinta silá kay Aguinaldo sa Kawit at naatasang humanap ng armas. Nagpunta siyá sa Hong Kong at nagsimula ng mga pagsisikap mag-ismagel ng armas, na pawang nabigo. Noong Abril 1897, nagpunta siyá sa Maragondon at sumáma sa pangkat ni Bonifacio. Pagkamatay ni Bonifacio, hiniling niya kay Aguinaldo ang pagtatatag ng isang gobierno departmental sa Gitnang Luzon na binubuo ng Tayabas, Laguna, Morong, Maynila, Bulacan, Nueva Ecija, at Bataan at siyá ang secretario de fomento. Nagsilbing pangulo si Padre Pedro Dandan, pangalawang pangulo si Anastacio Francisco, sekretaryo ng tesorerya si Paciano Rizal, sekretaryong panloob si Teodoro Gonzales. Noong Disyembre 1897 at mapagtibay ang Kasunduang Biyakna-Bato, isa si Jocson sa tutol sa kasunduan. Bumalik siyá sa Kalookan at nagpundar ng salakay sa Maynila noong Marso 1898. Nabigo ang plano at halos nasawi ang mga alagad niya. Tumakas siyá sa Laguna at doon nadakip ng mga alagad ni Heneral Pio del Pilar na punò na noon ng guwardiya sibil. Nangako si del Pilar kay Paciano na hindi isusuko si Jocson sa mga Espanyol. Ngunit hindi na nakitang muli si Jocson. May ulat na pataksil siyáng pinatay noong 4 Mayo 1898. (GVS)



mula sa Museong Ayala



Jollibee Ang Jollibee (Jó·li·bí) ang nangungunang paboritong makabago’t komersiyal na kainan sa Filipinas. Isa ito sa mga kahanga-hangang tagumpay sa kasaysayan ng pagnenegosyo sa bansa dahil nagawa nitóng makapamayani laban sa naglalakihan at sikat na mga dayuhang kainan sa loob at labas ng Filipinas. Pinangunahan din nitó ang makabagong pagsusulong ng pagbibigay ng prangkisa sa industriya ng serbisyong pampagkain at nakapagbigay ng sigla at malaking kita sa ekonomiya ng bansa sa larangan ng serbisyo. Itinayô ito ni Tony Tan Caktiong at ng kaniyang mga kapatid. Nagsimula ang kanilang negosyo noong 1975 bilang isang ice cream parlor sa Cubao at Quiapo. Ang “Cubao Ice Cream House,” na isang prangkisa mula sa Magnolia Ice Cream Parlor, ay nagsimulang magbenta ng hamburger at sinundan ito ng pagbebenta ng ispagheti. Ito ang naging unang restoran ng Jollibee. Ang orihinal na pangalan nito ay Jolly Bee at may logo ng bubuyog na may kulay berde, pulá, at itim na naglalarawan ng isang abalang weyter. Hanggang sa pinalitan ang Jolly Bee ng pangalang Jollibee Noong 1978, iningkorpora ng pamilyang Tan ang kanilang maliit na negosyo na ngayon ay kilala bilang Jollibee Foods Corporation (JFC). Tumatak ang kanilang islogan na “Langhap Sarap,” na nagtatampok sa kanilang mga produktong pagkain na tugma sa panlasang Pinoy. At noong 1980, ipinakilala ang sikat ngayong Jollibee maskot na isang malaking puláng bubuyog at ang pinakamabili nilang produkto na “chickenjoy.” Sinundan na ito ng pagbebenta ng iba pang pagkaing húling-húli ang panlasang Pinoy, katulad ng palabok, at pagdadagdag ng iba pang maskot noong 1981, tulad nina Mr.Yum, Popo, at Mico. Sinundan pa ito ng mga mascot na Hetty, Chickee, Champ, at Twirlie na ginagiliwan ng mga batàng parokyano ng Jollibee. Ngayon ay may halos 400 restoran ang Jollibee sa loob at labas ng Filipinas at umaabot sa 40,000 ang bilang ng mga manggagawa nitó. Napasáma ang Jollibee Foods Corporation noong 1987 sa 100 Nangungunang Korporasyon sa Filipinas sa pagbubukas nitó ng unang sangay ng restoran sa bansang Brunei. Sa kasalukuyan, ang Jollibee Foods Corporation ang siya na ring nagmamay-ari sa mga sikat na restorang tulad ng Greenwich, Delifrance, Chowking, JB International, at Tony’s Teriyaki. (AMP) (ed VSA)



F. Sionil Jose (3 Disyembre 1924—) Francisco Sionil Jose ang buong pangalan, si F. Sionil Jose (Ef Si·yo·níl Ho·sé) ay isang peryodista, manunulat ng nobela, maikling kuwento, sanaysay, at iba pa. Kabílang siyá sa mga pangunahing manunulat na Filipino sa wikang Ingles. Iginawad sa kaniya ang Pambansang Alagad ng Sining para sa Panitikan noong 2001. May-akda siyá ng mga nobelang tinawag niyang “Land of the Morning:The Rosales Saga,” binubuo ng limang nobela na sumasaklaw sa may tatlong siglo ng kasaysayan ng Filipinas na mula panahon ng kolonyalismong Espanyol noong dekada 1880 hanggang sa dekada 1970 sa unang mga taon ng diktadurang Marcos. Ang Rosales Saga ay binubuo ng mga nobelang: Po-on (1984); Tree (1978); My Brother, My Executioner (1979); The Pretenders (1962); at, Mass (1982). Ilan sa kaniyang aklat ng maikling kuwento ay ang The God Stealer And Other Stories (1968); Waywaya, Eleven Filipino Short Stories (1986); Platinum, Ten Filipino Stories (1983); Olvidon and Other Short Stories (1988); at ang The Molave and The Orchid and Other Children’s Stories (2004). Isinilang siyá noong 3 Disyembre 1924 sa Cabuwagan, Rosales, Pangasinan at panganay sa tatlong magkakapatid. Itinaguyod siyá ng kaniyang masipag na inang si Sofia Sionil. Nagsimulang sumulat si Jose sa The Varsitarian, pahayagan ng mga estudyante sa Unibersidad ng Santo Tomas na pinagtapusan niya ng Batsilyer sa Sining sa Literatura noong 1949. Noong 1948 naging katulong na patnugot siyá ng United States Information Agency ng Embahada ng Estados Unidos. Naging editor din siyá sa Manila Times Sunday Magazine, Manila Times Annual Progress, at Asia Magazine sa Hong Kong. Mula 1962 hanggang 1964 ay opisyal siyá sa impormasyon ng Colombo Plan Headquarters sa Ceylon. Itinatag ni Jose noong 1958 ang chapter sa Filipinas ng PEN, internasyonal na organisasyon ng mga manunulat, at naging matagal na pambansang kalihim siyá nitó. Kabílang sa mga fellowship na nakamit ni Jose ay mula sa Kagawaran ng Estado ng Estados Unidos, ang Smith-Mundt Leader Grant (1955); mga Asia Foundation Grant (1955 at 1960); Rockefeller Foundation (1979 at 1993); Japan Foundation Fellowship noong 1993, at iba pa. Ginawaran siya noong 1980 ng Gawad Ramon Magsaysay para sa peryodismo, literatura, at malikhaing komunikasyon. (RVR) (ed GSZ)



Jose T. Joya (3 Hunyo 1931-11 Mayo 1995) Kinilalang Pambansang Alagad ng Sining sa Sining Biswal (postumo) si Jose T. Joya (Ho·sé Ti Hó·ya) noong 2003. Isa siyang modernistang pintor na nanguna sa abstrak na genre ng pagpipinta sa bansa. Inihudyat ang pagsabak ni Joya sa abstraksiyon ng mga lahok niyang Something at Composition in Red sa pagtatanghal ng Labing-isang Modernista noong Disyembre 1953 sa Philippine Art Gallery ni Lydia Arguilla na tinawag na “First Exhibition of Non-Objective Art in Tagala.” Hanggahan ito ng isang yugto sa transpormasyon ng sining ni Joya mula sa nakamulatang konserbatismong pang-akademya tungong modernismo. Si Joya at ang eskultor na si Napoleon Abueva ang kumatawan sa Filipinas sa prestihiyosong XXXII Venice Biennale. May tinipong siyam na likha si Joya para sa okasyon kabilang na ang Granadean Arabesque, Fishpond Reflection, Quiapo Nazarene Festival, Venetian Daybreak, Hills of Nikko, Episode in Stockholm at Primitive Rituals. Mula 1962 hanggang 1965, si Joya ay naging Pangulo ng Art Association of the Philippines (AAP). Itinalaga siyang dekano ng Kolehiyo ng Fine Arts ng UP noong 19701978. Tumanggap siya ng mga gantimpala sa mga kompetisyon ng AAP (1951, 1952, 1958, 1959, 1960, at 1962); Ten Outstanding Young Men (TOYM) award (1962); Republic Cultural Heritage Award (1962); Gawad Patnubay ng Sining at Kalinangan mula sa Lungsod Maynila (1971); unang gantimpala para sa Gossips sa Shell National Students Art Competition (1952); ASEAN Cultural Award (1970); at Gawad CCP para sa Sining (1991). Isinilang siya noong 3 Hunyo 1931 sa Maynila kina Jose Joya, Sr. at Asuncion Tanig. Nagtapos siya ng Batsilyer sa Fine Arts noong 1953 sa Unibersidad ng Pilipinas bilang kauna-unahang magna cum laude nito. Noong 1954-1955, nakatanggap siya ng grant para mag-aral ng pagpipinta sa Madrid mula sa Instituto de Cultura Hispanica ng gobyerno ng Espanya. Sinundan pa ito ng ibang grant sa Estados Unidos. Nagkaroon ng impluwensiya sa kaniya ang mga biyaheng ito para sa kaniyang sining. Dito niya nasagap ang inspirasyon ng ekspresyonismong abstrak o action painting ni Jackson Pollock at ng New York School. Namatay siya noong 11 Mayo 1995. (RVR) (ed GSZ)



Juan de la Cruz Simbolikong tawag sa karaniwang Filipino ang Juan de la Cruz (Hu·wán de la Krúz). Ang pangalan ay ibininyag ni Robert McCulloch Dick, isang peryodistang Scottish na noon ay reporter sa Manila Times. Napili niya ang pangalang ito dahil ito ang pinakakaraniwang nakikita sa mga police blotter. Sinasabi rin na maraming mangmang noong panahon ng Espanyol ang gumuguhit lámang ng simbolong + (krus) bilang lagda sa mga dokumento kayâ isang karaniwang apelyido ang “Cruz” o “de la Cruz” sa buong bansa. Ang “Juan” ay karaniwang unang pangalan ng mga Kristiyanong Filipino. Bilang personipikasyon ng Filipino, ang karikatura ni Juan de la Cruz ay karaniwang maliit kaysa dayuhan, lalo’t Puti, nakasuot ng salakot, damit pang-itaas na kamisa tsino (kung minsa’y barong tagalog), pantalong maikli, at bakya o tsinelas. Ngayon, kinatawan ng taguring Juan de la Cruz pati ang kaisipan o takbo ng isip ng karaniwang tao. (AEB) (ed VSA)



Juan Púsong Si Juan Púsong (Hu•wán Pú•song) ay tauhang sa mga trickster tale o kuwento ng panlilinlang sa Filipinas, lalo na sa Kabisayaan. Tiyak na may kaugnayan sa pangalan ng tauhang-bayan ito ang pagtawag din ng “púsong” sa tauhang katatawanan, katumbas ng payaso o lukayo, sa komedya nitóng ika-19 siglo. Hindi dapat ipagkamalî ito sa pusóng (mabilis ang bigkas) na isang masamâng tao at malimit ngang tawag sa kontrabida sa metriko romance at komedya. Ang pusóng at púsong ay nangangahulugang tuso at mapanlinlang. Ang kuwénto ng panlilinláng ay tungkol sa pakikipagsapalaran ng isang bayaning mahinà at malimit na api-apihan ngunit nakababawi sa dulo sa pamamagitan ng nakatutuwang panlilinlang. Malimit na biktima ng panlilinlang ang isang awtoridad (mayaman, datu, o mayabang na tao) kayâ sinasabi rin na isang paraan ito ng pagpapahayag ng subersiyon sa makapangyarihan sa lipunan. Bukod kay Juan Púsong, popular din sa Mindanao sina Pilandók at Abbunáwas, at may mga kuwento ng panlilinlang din si Juan Tamád. Sa isang kuwento ni Juan Pusong, napansin niyang marami ang naihanda niyang pagkain para sa sarili kayâ inilibing niya ang pitóng palayok ng manok at pitóng palayok ng baboy sa aplaya at naglaro ng palaka. Isang barko ang dumaong at tinanong ng kapitan si Pusong tungkol sa palaka. Sinabi niya na mahiwaga ang palaka dahil tumutuntong ito sa lugar kung saan may pagkain. Nang hukayin ng kapitan at ng kaniyang tauhan ang dalampasigan na nilundagan ng palaka, nakita nila ang inilibing na pagkain ni Pusong. Sa paniniwalang makapangyarihan nga ang palaka, ipinagpalit ng kapitan ang kaniyang mga kargamento para dito. Sa isa namang kuwento, inaresto at ikinulong si Juan, at itatápon sa karagatan. Bago dumating ang araw na iyon, napadaan ang isang prinsipe sa kaniyang kulungan. Sinabi ni Juan sa kaniya na ikinulong siya ng hari dahil tumanggi siyang pakasalan ang isang prinsesa dahil hindi siyá karapat-dapat dito. Nakipagpalit sa kaniya ang prinsipe at ito ang nalunod sa karagatan. Binalikan ni Juan ang haring nagpatápon sa kaniya. Sinabi niyang nakita niya sa ilalim ng dagat ang ama at kamag-anak nitó doon. Ipinag-utos ng hari na itápon siyá sa dagat at nalunod siyá. Naging hari si Juan. (KLL) guhit ni Angeli Marie Narvaez



Juan Tamban Si Juan Tambán ang isa sa mga tauhang “Juan” (Hu·wán) o “Suwan” sa mga kuwentong-bayan ng Filipinas. May popular na tugmang-bayan na ganito ang linya: 



Si Juan Tamban Bulók ang tiyan.



Mahihiwatigan sa tugmang-bayan na isang anak ng maralita si Juan Tamban. Itinulad nga sa isdang tambán ang kaniyang tiyan dahil mapintog ngunit punô ng burak. Sinabing bulók ang kaniyang tiyan dahil maaaring puro panis na pagkaing pinulot sa basurahan ang ipinantitighaw niya ng gútom. Ang sitwasyong ito ang ikinintal ng dulang Juan Tamban, isang dula na may tatlong yugto na isinulat ni Malou Leviste Jacob noong 1979 at nagtatanghal sa malubhang pagdarahop ng batàng anak ng maralitang tagalungsod. Nagsimula ang konsepto ng dula sa totoong buhay ng isang batàng kumain ng mga ipis at butiki kayâ napabalita sa mga pahayagan. Nagsaliksik ang PETA tungkol sa kaniya at gumawa ng dula tungkol sa nasabing paslit, na inihandog para sa pagdiriwang ng Pandaigdigang Taon ng mga Batà. (MJCT)ed VSA



Bienvenido O. Juliano (15 Agosto 1936—) Kilalá si Bienvenido O. Juliano (Byén·ve·ní·do O Hul·yá·no) sa buong daigdig bilang nangungunang dalubhasa sa pag-aaral ng kalidad ng butil ng bigas. Ang kaniyang pag-aaral sa taglay na protina, gawgaw, at komposisyong kemikal ng bigas ay naging basehan sa pagpapaunlad ng produksiyon ng butil. Naglathala siyá ng mahigit 370 siyentipikong artikulo, monograp, at libro hinggil sa kemistri ng butil kabilang na ang Rice in Human Nutrition, Grain Quality Evaluation of World Rices, at Rice Chemistry and Quality. Iginawad sa kaniya ang Pambansang Alagad ng Agham noong 2000. Sa pamamagitan ng mga siyentipikong imbestigasyon at pagsubok na kaniyang ginawa sa laboratoryo ng Philippine Rice Research Institute, natuklasan niya ang taglay na protina, gawgaw, at kemikal ng iba’t ibang uri ng butil ng bigas. Ginamit niya ang mga pag-aaral na ito upang paunlarin ang mga katangian pampalusog ng butil at pagbutihin ang hilatsa, lasa, at ang kabuuang kalidad ng lutong kanin. Naging batayan ang kaniyang pananaliksik sa pagtuklas ng mga bagong teknolohiya at estratehiya sa pagapapalahi ng palay at pagpapayaman ng nutrisyon ng butil. Ang Rice Chemistry and Technology ang isa sa pinakamahalagang akda na kaniyang isinulat. Inilathala ito ng American Association of Cereal Chemist at nagsisilbing batayan sa iba pang pag-aaral sa butil ng bigas. Isinulat niya ang Rice in Human Nutrition noong 1993 para sa Food and Agriculture Organization ng United Nations at ang Grain Quality Evaluation of World Rices na naging mahalagang panuntunan ng IRRI sa pag-aaral ng bigas. Isinilang si Juliano noong 15 Agosto 1936. Nagtapos siyá ng Batsilyer sa Agrikultura noong 1955 sa Unibersidad ng Pilipinas sa Los Baños. Nagpatuloy siyá ng pag-aaral sa Ohio State University at nakapagtapos ng masterado at doktorado sa Organikong Kemistri. Nagsilbi si Juliano ng mahigit tatlong dekada bilang pangunahing mananaliksik ng IRRI at sa kalauna’y pinunò ng Plant Breeding, Genetics, and Biochemistry Division hanggang magretiro noong 1993. Ipinagpapatuloy pa rin niya ang gawaing pananaliksik bilang tagapayo ng IRRI. (SMP) (ed VSA)

